
Í samráðsgátt stjórnvalda er til umsagnar áform um endurskoðun laga um 
tekjustofna sveitarfélaga þar sem lagt er til að fella úr gildi undanþágu rafveitna 
(vatnsafls-, jarðvarma- og vindaflsvirkjana) frá fasteignamati. 

Frumvarpið mun byggja á tillögum starfshóps um skattlagningu orkuvinnslu 
sem skipaður var af þáverandi fjármála- og efnahagsráðherra sem var falið að 
greina hvernig ávinningur vegna auðlindanýtingar, þ.m.t. orkuframleiðslu, geti 
skilað sér í ríkari mæli til nærsamfélagsins. Tillaga starfshópsins felur m.a. í sér 
að felld verði niður undanþága rafveitna frá fasteignamati, en undanþágan 
hefur leitt til þess að stærstur hluti mannvirkja til orkuframleiðslu er 
undanþeginn fasteignaskatti. Raflínur munu þó áfram vera undanþegnar 
fasteignamati og þá um leið fasteignaskatti.

Afstaða stjórnar Samtaka orkusveitarfélaga

Stjórn Samtaka orkusveitarfélaga (SO) fagnar framkomnum áformum en þetta 
hefur verið eitt elsta baráttumál samtakanna frá stofnun þeirra í nóvember 
2011. Þ.e. að felld verði úr gildi undanþágur rafveitna frá fasteignamati og þá um 
leið fasteignaskatti. Er þetta bæði í samræmi við tilgang samtakanna sem og 
stefnumörkun og starfsáætlun til ársins 2026. 

Einstök álitaefni

Fram kemur í samráðsgátt að til staðar séu fjögur megin álitaefni sem huga 
þurfi að svo hægt sé að leggja fasteignaskatt á rafveitur. 

1. Hvernig skal ákvarða fasteignamat rafveitna.

Í áformunum er lagt til að farin verði sú leið að meta rafveitur með heildstæðum 
hætti á gangvirði og stuðst verði við tekjumat þeirra sbr. 2. mgr. 27. gr. laga um 
skráningu, merki og mat fasteigna nr. 6/2001. Hefur verið útbúið sérstakt 
reiknilíkan þar sem stuðst er við opinber gögn og almennar forsendur til að 
meta rafveitur. 

Stjórn SO setur sig ekki upp á móti aðferðarfræðinni að svo komnu máli en setja 
fyrirvara um tekjumatið enda hefur það ekki verið birt og áskilja sér rétt til að 
koma með athugasemdir á síðari stigum. Er mikilvægt að sveitarfélög fái að sjá 
þær forsendur er búa að baki fasteignamatinu og að öll hugtök séu vel útskýrð.

2.  Hvernig álagning fasteignaskatts og dreifing fasteignaskattstekna af rafveitum 
milli sveitarfélaga fer fram.

Fasteignaskattur á rafveitur er frábrugðin öðrum fasteignaskatti að því leyti að 
fasteignir sem nýttar eru til vinnslu raforku og áhrif þeirra geta náð yfir 
sveitarfélagamörk. Það þýðir að fasteignaskattur á rafveitur getur skipts milli 
tveggja eða fleiri sveitarfélaga. Einnig er lagt til í áformunum að í einhverjum 
tilfellum renni hluti fasteignaskatts á rafveitur til Jöfnunarsjóðs. 

Í áformunum kemur fram hvernig eigi að meta áhrifasvæði rafveitna og er 
mismunandi áhrifasvæði eftir því hvort um er að ræða vatnsaflsvirkjanir, 
jarðvarmavirkjanir eða vindmyllur. 

Auk áhrifasvæðis rafveitna er lagt til að dreifing fasteignaskattstekna taki mið 
af stöðvarhúsum og er slíkt talið auka hvata fyrir sveitarfélög til að heimila 
virkjanaframkvæmdir. Lagt er til að dreifing fasteignaskattstekna muni taka mið 
af því að 50% renni til sveitarfélaga þar sem stöðvarhús er staðsett og 50% eftir 
flatarmáli áhrifasvæðis sem er innan sveitarfélags. 

Stjórn SO tekur ekki afstöðu, að svo stöddu, til þess hvernig áhrifasvæði 
rafveitna er metið né hversu þungt stöðvarhús eigi að vigta í dreifingu 
fasteignaskattstekna þar sem afstaða sveitarfélaga getur mótast eftir 
staðbundum aðstæðum. Stjórnin setur þó fyrirvara um hvernig flatarmál 
áhrifasvæðis er skilgreint enda liggur ekki fyrir nákvæmlega hvernig það er gert. 

Stjórn SO hvetur aðildarsveitarfélög til að kynna sér þetta atriði vel og skila inn 
umsögn ef við á. 

3.  Hvernig fer þegar um fámenn sveitarfélög er að ræða og nýjar 
fasteignaskattstekjur verða til þess að þau verði langt um tekjuhærri á hvern íbúa 
en önnur sveitarfélög.

Í skýrslu starfshópsins frá 2024 var gert ráð fyrir því að sveitarfélög með miklar 
skattekjur per íbúa greiði hluta umframtekna til Jöfnunarsjóðs, sem úthluti 
þeim með almennum hætti til allra sveitarfélaga landsins. Þannig er lagt til að 
það verði sett regla um ákveðið hámark fasteignaskattstekna vegna rafveitna á 
hvern íbúa sveitarfélags en á sama tíma tryggt að ákveðnar jaðartekjur af 
rafveitum umfram hámark skili sér til sveitarfélaga svo enn sé til staðar hvati til 
að samþykkja virkjanaframkvæmdir. 

Samkvæmt lögum um tekjustofna sveitarfélaga eru þrír megin tekjustofnar 
sveitarfélaga þ.e. útsvar, framlög úr Jöfnunarsjóði og fasteignaskattar. Stjórn 
SO gerir athugasemd við að ríkið ætli að setja sérreglur um að hámarka 
lögbundna tekjustofna sveitarfélaga af orkumannvirkjum og að umframtekjur 
fari til Jöfnunarsjóðs og dreifist því til annarra sveitarfélaga.

Stjórn SO telur það mjög óvenjulegt að fasteignaskattar skili sér ekki að fullu til 
viðkomandi sveitarfélags og að önnur sveitarfélög fái hlutdeild í þeim tekjum. 
Stjórn SO telur þetta einnig getað skapað slæmt fordæmi sem hefur ófyrirséðar 
afleiðingar. Stjórnin leggst því alfarið gegn þessari útfærslu. 

4. Hvernig standa eigi að innheimtu fasteignaskatts vegna rafveitna. 

Í áformunum kemur fram að það sé ýmsum vandkvæðum háð að leggja 
fasteignaskatt á eina fasteign og dreifa niðurstöðu milli nokkurra sveitarfélaga 
auk þess sem gert er ráð fyrir að hluti fasteignaskattstekna af rafveitum renni í 
Jöfnunarsjóð. Er því lagt til að þriðji aðili innheimti fasteignaskatt af rafveitum 
og dreifi þeim til þeirra sveitarfélaga og til Jöfnunarsjóðs á grundvelli 
dreifireglna sem lögfestar verða í lögum um tekjustofna sveitarfélaga. 

Stjórn SO telur getu sveitarfélaga til innheimtu flókinna fasteignatekna vera 
fyrir hendi. Stjórnin sér ekki ástæðu til að flækja innheimtu lögbundinna 
tekjustofna með því að fá þriðja aðila til að innheimta einn flokk fasteignaskatts.

Önnur atriði

Í áformunum er ekki lögð til fasteignaskattsprósenta. Er heldur ekki lagt til 
hvert sé hámark fasteignaskattstekna vegna rafveitna á hvern íbúa 
sveitarfélags. En það kemur fram að í skýrslu starfshópsins frá 2024, er áformin 
byggja á, að fasteignaskattur á orkumannvirki ætti að skila 3-5 milljörðum til 
sveitarfélaga árlega. 

Stjórn Samtaka orkusveitarfélaga leggur til að farið verði að fordæmi 
Norðmanna og að fasteignaskattsprósentan verði 0,7% en samkvæmt skýrslu 
starfshóps um Skattlagningu orkuvinnslu dags. 24. janúar 2024, bls. 26, er 
fasteignaskattur á virkjanir í heild og á flutningsmannvirki yfirleitt 0,7% af 
fasteignamati í Noregi1.

Að lokum

Stjórn SO áskilur sér rétt til að koma með athugasemdir á síðari stigum þegar 
nánari útlistun hefur verið birt.

Stjórnin vil einnig vekja athygli á því að í þessu frumvarpi er ekki lagt til að 
afnema undanþágur á fasteignamati og um leið fasteignasköttum á 
orkuflutningsmannvirkjum. Í skýrslu um Skattlagningu orkuvinnslu dags. 24. 
janúar 2024, bls. 6, segir „En orkuflutningsmannvirki leiða eða geta leitt til 
lækkunar á fasteignamati þess landsvæðis sem þau liggja um og þannig beinlínis 
lækkað fasteignaskattstekjur sveitarfélags án sérstakra bóta. Erlendis þekkist að 
lagður sé fasteignaskattur á mannvirki af þessum toga, t.d. í Noregi.“2 

Stjórn SO leggur mikla áherslu á að flutningsmannvirki greiði einnig 
fasteignaskatta til nærsamfélagsins. Það hefur verið í umræðunni í langan tíma 
mikilvægi þess að styrkja orkuflutningsmannvirki og hefur það mætt tregðu 
víðsvegar að setja upp slík mannvirki. Það, að nærsamfélagið fái fjárhagslegan 

1 Skattlagning orkumannvirkja, dags. 24. janúar 2024. 
2 Skattlagning orkumannvirkja, dags. 24. janúar 2024.

https://www.stjornarradid.is/library/02-Rit--skyrslur-og-skrar/skattlagning%20orkuvinnslu%20-sk%C3%BDrsla.pdf
https://www.stjornarradid.is/library/02-Rit--skyrslur-og-skrar/skattlagning%20orkuvinnslu%20-sk%C3%BDrsla.pdf

hag af því að orkuflutningsmannvirki séu sett upp, er eitt af þeim atriðum er 
getur liðkað fyrir nauðsynlegri uppbyggingu orkuflutningsmannvirkja í landinu. 

Það er von stjórnar Samtaka orkusveitarfélaga að tekið verði tillit til 
framangreindra ábendinga við frekari vinnslu frumvarpsins og lýsir stjórn SO sig 
reiðubúin til frekara samráðs um málið. Samtökin taka einnig undir umsögn 
Sambands íslenskra sveitarfélaga. 

